
2019-imi Aningaasaqarnikkut ingerlatsineq pillugu nalunaarut. 

(Aningaasaqarnermut Nunanilu Avannarlerni suleqatigiinnermut Naalakkersuisoq) 

(Siullermeerneqarnera) 

 

Saqqummiussininnut aallarniutigalugu oqaatigilara, parteeqatikkalu  ulluni kingullerni pisuni 

attortisimaaratta. Peqqutaavoq piviusulersaarut "Byen hvor børn forsvinder", ataasinngormat maajip 

ulluisa 6-ani DR2-mi aallakaatinneqartoq pillugu.   

Piviusulersaarutip paatsuugassaanngitsumik takutippaa inuttut ajornartorsiutit iluarsinissaannut 

annertuunik suliassaqartugut. Piviusulersaarummi ilaatigut Tasiilami pissutsit takutippat taamaakkaluartorli 

oqaatigissavara nunatsinni sumiluunniit aallaaveeqarsinnaanera oqaatigisariaqaratsigu. Takutinneqarpoq 

innuttaasorpassuit suli meeqqanik iluamik pinnissinnaanngitsut. Tusarpagut kinguaassiutitigut 

atornerluinerit, persuttaanerit aammalu tamakku imminut toqunnermut pissutaasartut imminullu 

toqunnissamik eqqarsarnermut. Annilaarnaqaaq, ernumasariaqarpugullu.  

Paasisinnaalluarpara kikkut tamarmik politikkikkut iliuuseqartoqarnissaa piumasarimmassuk. 

Paasisinnaalluarpakka kikkut tamarmik oqarmata politikerit uagut iliuusikippallaartugut. Mianersussaagulli 

isumaqassannginnatta aningaasat amerlanerusut ajornartorsiutit tammartikkumaaraat. Aningaasat 

aaqqiissutissanut ilaapput suliassarli uaniippoq, kikkunni tamani eqqarsartaatsip allanngortinnissaa.  

 

Allatut ajornartumik meeqqat nuanniilliortut eqqumaffiginerusariaqarpagut. Meeqqat aqqusinerni 

angalaartut, innareersimasussaagaluarlutik aammalu meeqqat piffissap sivikitsuinnaap ingerlanerani allatut 

pissusilersulersut. Aammattaaq pinngitsoorata pinerluttut meeqqanik sumiginnaasut sakkortuumik 

iliuuseqarfigisariaqarpagut. Pineqaatissinneqartariaqarput aammalu qaqugumulluunniit meeqqanik 

suliaqartannginnissaat siunertarisariaqarparput.   

 

Misissortariaqarparput kommunit iliuusaat naammannersut. Piffissap sivisunngitsup iluani 

suliassarpassuarnik aallussisinnaasunik naammattunik sulisoqarpa? Akissutissatuaavoq naamik.  

Piffissaagallartillugu iliuuseqartoqartarpa meeqqat sumiginnakkat ikiorniarlugit? Akissutissatuaavoq 

naamik.  

 

Tamatuma saniatigut meeqqanik kanngutsaattuliorfigineqarsimasunik ikiuinissaq 

pingaarnerulersittariaqarparput.  Amerlavallaaqaat suamik ikiorneqartartut imaluunniit quarsaarnartumik 

misigisaqarsimagaluarlutik ikiorneqanngisaannartut.  Meeraq kanngutsaattuliorfigineqarsimappat 

inuiaqatigiittut ingerlaannaq tarnip pissusaanut immikkut ilisimasallit ikiuuttarnissaat 

isumagisariaqarparput. Tassungalu atatillugu allatut eqqarsartariaqarpugut. Nalunngilara tarnip pissusaanut 

immikkut ilisimasalinnik amingaateqartugut aammalu ajorarluartumik najugaqarfinni tamani tarnip 

pissusaanut immikkut ilisimasalinnik sulisoqarsinnaanngilagut. Kisianni piaarnerpaamik ikiuinissaq 

neqeroorutigisinnaasariaqarparput oqarasuaatikkut imaluunniit video atorlugu attaveqariaatsit 

amerlalluinnalersut arlaat atorlugu. Allatut ajornartumik pinngitsoorata iliuuseqartariaqarpugut 

Demokraatillu tungaanniit matumuuna nalunaarutigissavara, uagut Inatsisartut tulliani aningaasanut inatsit 

aqqutigalugu meeqqat sumiginnakkat ikiorneqarnissaat aningaasaliiffigisariaqaripput, inuunerminni 

ingerlaqqisinnaaqqullugit imminut toqunnissartik qinertinnagu. Tamanna 

uteqattaarneqartuartareernikuuvoq kisianni pisariaqarpoq oqaatigeqqinnissaa.  

 

Meerartagut siunissaraagut aamma meeqqat meeraanissaminnut periarfissaqartariaqarput. Meeraq 

kusananngitsumik pineqarpat imaluunniit kanngutsaattuliorfigineqarsimappat, inuiaqatigiittut 

piareersimasariaqarpugut ikiuissalluta.  

Taamaattumik tigussaasumik siunnersuuteqarusuppunga, tassalu Demokraatini piareersimavugut allanut 

isumaqatigiissuteqarnissatsinnut meeqqat pillugit.  Naalakkersuisut sulinermi ilaatigut sulinermut ilanngaat 

pillugu siunnersuut tusarniutigalugu nassiuteqqammerpaat. Demokraatiniit pingaarnertut 

isumaqatigaarput sulinermut ilanngaat atulersinneqartariaqartoq, sulinissamut tamanna 

kajumissaataasussaammat. Siunnersuulli Naalakkersuisuneersoq pitsaavallaanngitsutut isigaarput aammalu 

akileraariaatsitsinni akissarsiaqqortunermik aallaaveqarnissaq uagut iluarinngisarput ilaatigut ilaammat. 

Tamatuma saniatigut ilanngaat mikivallaarpoq ukiuni ikippallaani atuuttussanngorlugu siunnersuutaavoq. 

Amerlanerpaat 300-400 koruunik amerlanerunngitsunik pissarsitinneqassapput qaammammut. 

Demokraatiniit isumaqarpugut siunnersuut annerusumik sunniuteqarnissamik kinguneqarnavianngitsoq. 

Taamaakkaluartorli siunnersuut ukiumut 50 millioner koruuninik aningaasartuutitaqartassaaq. Siunnersuut 

unitsiinnariartigu aningaasallu atorlugit meeqqanik sumiginnakkanik atornerlugaasimasunillu ikiuinissamut. 

Tamannali pissanngilaq inunnik isumaginninnikkut aqutsisoqarfimmik pilersitsinikkut imaluunniit arlaannik 

allaffissornermut pisariillisaataasussamik, meeqqanut ikiuuinissamut assanut kissartunut atorneqassapput.  

 

Aningaasat atoriartigit meeqqat ornillugit. Qularnaariartigu meeqqap kialluunniit 

kanngutsaattuliorfigineqartup akunnerit 24 iluanni tarnip pissusaanut immikkut ilisimasalimmik 

oqaloqateqartalernissaa, pisortat ilisimasaqalerneranniit kanngutsaattuliortoqarsimasoq. Immaqa 

oqarasuaatikkut oqaloqatigiinneq ingerlanneqarsinnaavoq? Immaqa oqalutseqarluni oqaloqatigiinneq 

ingerlanneqarsinnaavoq? Qanorluunniit iliuuseqannginnermiit pitsaanerussaaq? Neriuppunga 

isumassariarput ilassilluarneqarumaartoq. Allatut iliunngikkutta uanga isummanni ajuissaaq.  

 

Taamaattumik; sulinermut ilanngaatip eqqunneqarnissaa pillugu siunnersuutip tunuartinneqarnissaa 

siunertaraarput, nassataanillu pingaarnerutillugu meeqqat sumiginnakkat ikiorneqarnissaasa 

aningaasaliiffigineqarnissaa. Allamik pissuserissaarnerumik iliuusissaqanngilagut. Aamma neriuppunga 

sapinngisamik amerlanerpaat isuamaqataasinnaajumaartut.  

 

Taamatulli oqareerlunga uannut pingaaruteqarpoq oqaatigissallugu arlaannik kusanartumik 

iliuuseqarniaraanni aningaasartorfigerusutamik, aamma peqataanik pingaarluinnarpoq pitsaasumik 

aningaasarsiorsinnaanissap pilersinnissaa, akissaqartikkumallugit  meeqqat sumiginnakkat ikiorneqarnissaat.  

Taamaattumik Demokraatiniit nuannaarutigilluinnarparput, timmisartunut suluusalinnut mittarfiit nutaat 

atorneqarsinnaanngungajalermata. Naatsorsuinerit tamarmik takutippaat nutaanik  timmisartunut 

suluusalinnut mittarfiliortiternerit inuiaqatigiit aningaasarsiornerat eqqarsaatigalugu akilersinnaasut.  Tassa 

imaappoq siunissaq qaninnerusoq isigalugu aningaasanik atugassaqarnerulissaagut, taamaasilluta 

akissaqarnerulissaagut taamaasippallu meeqqat sumiginnakkat ikiornissaannut 

periarfissarissaarnerulissaagut.  

 

Tamatuma saniatigut Demokraatinut pingaaruteqarpoq sulliviit namminersortut pitsaanerusunik 

sinaakkusersorneqarnissaat sullivinni namminersortuni sulliviit amerlanerusut pilersinneqarsinnaaqqullugit. 

Sulliviit amerlanerupata akileraarutitigut isertitassagut amerlanerulissapput aamma inunnik isumaginnermut 

aningaasartuutigut peqataanik ikinnerulissapput.  

 

Peqataanik pisortat allaffissornerat millisariaqarparput, pisortat akissarsianut aningaasartuutaat 

ikilisinnaajumallugit. Neriussaagut sullivinni namminersorlutik inuutissarsiortut pilersitaanni pisortani 

sulisuusimagaluartut sulilersinnaajumaartut. Tassunga tunngatillugu Demokraatiniit isumaqarpugut 

ajunnginnerpaasussaasoq sulliviit periarfissinneqartuuppata akissarsiamik amerlanersaannik 

tigumminniinnartalernissaminnut. Tamanna pisinnaavoq ingerlatseqatigiiffinnut akileraarutip 

appartinneratigut. Taamatut pisoqarpat sulliviit namminersortunit pigineqartut ineriartoqqinnissaminnut 

aningaasaliilluarnerusinnaalissapput, tamatumalu kinguneriumaarpaa sulliviit suli amerlanerusut 

pilersinneqarnissaat.  

 

Qularinngilluinnaqqissaarpara tamanna aqqutissaasoq eqqortoq.  

 

Taamatut oqaaseqarluta 2019-imi Aningaasaqarnikkut ingerlatsineq pillugu nalunaarut tusaatissatut 

tiguarput qilanaarlutalu tamanna pillugu kusanartumik oqallikkumaartugut.  

 


